
INTERNET EGUNA
Eibar, Interneten gune nagusia Euskadin
· Ekimena maiatzaren 14tik 17ra bitartean gauzatuko da, Internet&Euskadi elkarteak, SPRIk, KZguneak, Gipuzkoako Foru Aldundiak eta Eibarko Udalak bultzatuta, Euskaltelen laguntzarekin
· Nabigazio libreak, jolasak eta dibulgazioak beren espazioa izango dute Astelena Pilotalekuan
· Euskadin gaur egun 1.092.000 herritar inguruk jo dezakete Sarera etxetik
· Aurtengo edizioko berritasun nagusiak bi dira: Reactable edo musika elektronikoa egiteko ukimenezko mahaia eta 3Dko gidatzeko simulagailua
Eibar, 2010eko maiatzaren 7a
Internet Eguna maiatzaren 17an ospatzen da mundu osoan. Euskadin, bosgarren urtez jarraian, Internet Egunak agerian utzi nahi du Sarea herritarrei zerbitzu eta eduki ugari eskaintzen dizkien komunikabidea dela. Aurtengo edizioan, ekitaldia Gipuzkoara itzuli da, Eibarko Astelena Pilotalekura, hain zuzen.
Internetek jendearen bizi-kalitatea hobetu duela dakigun arren, ezin dugu ahaztu euskal gizarteko sektore batzuek oraindik ez dutela eskuragarri. Eusko Jaurlaritzak Euskadiko Informazio Gizartearen Adierazleen 2009ko laburpena argitaratu du, Eustatek familien artean egindako Informazio Gizarteari buruzko Inkestaren emaitzetan oinarrituta. Laburpenaren arabera, Informazio eta Komunikazio Teknologiei (IKT) lotutako ekipamenduak euskal etxeetan nabarmen hedatu dira eta, beraz, haien portzentajeak handitu egin dira gizartean. 
Informatika-ekipamenduari erreparatuta, azpimarratzekoa da 15 urtetik gorako euskal herritarren % 68k ordenagailu pertsonala daukala eta % 59k Interneterako sarbidea duela etxean; 2008an, berriz, portzentaje horiek % 67 eta % 58 ziren, hurrenez hurren. Kopuru absolutuetan, ehuneko horien ondorioa hau da: Euskadin 15 urtetik gorako 1.254.000 herritarrek ordenagailua dute eta 1.092.000k Interneterako sarbidea dute  etxean. Posta elektronikoaren erabilgarritasunari dagokionez, 2009an herritarren % 57k posta elektronikoa zuen etxean; portzentaje hori 2008koa baino 3 puntu handiagoa da eta 2007koa baino 6 puntu handiagoa.
Hala ere, IKTetako ekipamenduen erabilgarritasuna oso ezberdina da hainbat ezaugarri soziolaboralen arabera, esaterako adinaren, ikasketa-mailaren edo lan-egoeraren arabera. Ildo horretan, “bazterketa digitalean” erortzeko arriskua dauden zenbait kolektibo daudela ikus daiteke, horiek gizarte orokorrarekiko nolabaiteko atzerapen teknologikoa baitute. Zehazki, egoera ahuleko taldeak edo “bazterketa digitalean” erortzeko arriskuan daudenak hauek dira: adineko pertsonak (55 urte baino gehiago dituztenak) langabe inaktiboak eta lehen ikasketak baino ez dituzten herritarrak.
Hortaz, arrail digitala gainditzeko lanean jarraitu beharra dago, Internet gizarteko ahalik eta sektore gehienetara hurbilduz. Helburu horrekin jaio zen Internet Eguna. Aurtengo edizioan, Internet&Euskadi elkartea, Eusko Jaurlaritza, SPRI, KZGunea, Eibarko Udala eta Gipuzkoako Foru Aldundia dira antolatzaileak, Euskaltelek lagunduta. Egunerako programaturiko jarduera guztiei esker, Internetek eskaintzen duen aukera sorta zabala ezagutaraziko zaie parte-hartzaileei. Horrela, Informazio Teknologiak gure bizi-kalitatea hobetzeko tresna ezin hobeak direla ikusiko dute.
Hainbat espazio
Astelenan “nabigazio libreko” gunea egokituko da, bi eremu bereizita: bata haur eta gazteentzat eta bestea helduentzat. Guztira 70 ordenagailu egongo dira erabilgarri. Horrez gain, zenbait erakundek eta organismok standak jarriko dituzte, zerbitzu eta eduki interesgarriak eskaintzeko. Hala, adibidez, Internet&Euskadik, EuskaDigital-Arrate Irratiak, Eibarko Udalak, Gipuzkoako Foru Aldundiak eta Euskaltelek jarriko dituzte euren standak.
Atal horren barruan, azpimarratzekoa da KZguneak diseinaturiko standa, belaunaldien arteko harremanak sustatzeko ekimenak garatuko baitira horretan. Bisitariek jolas dibertigarri eta hezigarrietan parte hartu ahal izango dute. Hauek dira jolas horietako batzuk: “Zer da Internet zuretzat? Ausartuko zara azaltzen?”, Pictionary digitala: “Marraztu, asmatu eta… irabazi!” eta Artista digitala: “Nolakoa izango litzateke…?”.
Era berean, merkatuan eskari gehien duten jolasak ere egongo dira eskura Astelena Frontoian, hala nola, “Wii Fit” eta adimena irakurtzen duen "Mindball" jolasak. Azken jolas horretan, bi jokalariren buruan konektatutako sentsoreek garunaren jarduera jasotzen dute. Zenbat eta lasaiago egon, hobeto erabiliko du pilota jokalariak.
Halaber, Interneten inguruko ezagutza handitu edo hastapen-ikastaroa egin nahi dituztenentzat, teknologia berriei buruzko dibulgazio-saioak antolatu dira. Interneti lotutako hainbat alderdi landuko dira saio horietan, esaterako gizarte-sareak, Interneteko segurtasuna eta Eusko Jaurlaritzako datu publikoak berrerabiltzeko programak, Open Data eta Irekia izenekoak, “Euskadiko gobernu irekiaren eredua” goiburupean. 
Eibarko ikastetxeak ostiralean, maiatzak 14, eta astelehenean, maiatzak 17, azalduko dira barrutira, eskola-umeek, jolasteaz gain, ikasteko aukera izan dezaten, baita Interneti buruz eta, or ohar, teknologia berriei buruz dituzten zalantzak argitzeko aukera ere. Eusko Jaurlaritzak Lehen Hezkuntzako hirugarren zikloko ikasgelak digitalizatzeko helburuz sortutako Eskola 2.0 programa ere ikusgai egongo da aurtengo edizioan.
Astelenara urreratzen diren guztiek “BIOMBO” antzerki-taldeak antzeztuko duen ¿Quién te lo ha contado? izeneko sketcha ikusi ahal izango dute zuzenean. Orobat, ingurumenari buruz ari garela, modako ibilgailua ere gidatu ahal izango dute bisitariek:  Segway auto elektrikoa, berariaz egokitutako zirkuituan nork bere trebezia erakusteko.
Jarduera berriak
Ekitaldia albait atsegin eta dibertigarriena izateko helburua dute antolatzaileek. Horregatik, azken belaunaldiko elementuak eta jarduerak ekarri nahi izan dituzte Internet Egunera. Ildo horretan, parte-hartzaileek “Reactable” ukimenezko pantaila duen mahai borobil handia erabili ahal izango dute. Mahai horren gainean utzitako metakrilatozko piezek musika-efektuak, erritmoak, efektuak eta kontrol-piezak egiten dituzte. Pieza bakoitzak elkarreragina du hurbilekoarekin eta, horrela, erabiltzaileak edozein musika mota sor dezake intuizio hutsez. 
3Dko gidatzeko simulagailuak, berriz, ibilgailu bat gidatzeko aukera ematen dio parte hartzaileari, baita sarean beste gidari batekin lehiatzeko aukera ere, autoaren barruan balego bezala. Bide-segurtasuneko zirkuituetan gidatu, hainbat zirkuitutan itzuli azkarra egin edo beste parte-hartzaileen aurka lehiatu ahal du erabiltzaileak. Ibilgailuaren barruan egotearen sentsazio erreala ematen duten elementu guztiak ditu simulagailuak: 3Dko betaurrekoak eta soinu inguratzailea, auto-eserlekuak, bolantea, hiru pedal eta aldagailu-palanka.
Horrez gain, igande goizean, Untzaga plazan, bisitariek globo aerostatikoaz gozatu ahal izango dute. Hegaldi lotuak izango dira.
Azkenik, Internet Eguna dela eta, Trivial Tic lehiaketa ere jarriko da abian. Interneten erabiltzaileek www.ieguna.net web-orriaren bidez parte hartu ahal izango dute lehiaketan. Orrialde horretan lehiaketaren oinarriak eta sariak ageri dira. Parte-hartzaileek ahalik eta galdera gehien zuzen erantzun behar dituzte. Galdera horien gaia, nola ez, Interneten eta Informazio Teknologien mundua da. Punturik gehien lortzen duten internautek saria irabaziko dute.

